
Dolce Tangana Musika taldea

«Taldean egingo dugunaz
benetan konbentzituta
egotea lortu dugu»  
Bi urteko geldialdia egin eta taldean aldaketak egin ostean, gaur 
gauean itzuliko da taula gainera Tolosaldeko Dolce Tangana taldea;
Tolosako Otsabio elkartean eskainiko dute lehen kontzertua q4

X. HITZA Pilota
Txapelketako
finalak 
jokatuko dira
larunbatean 
Eskola txikien jaiarekin bat
eginez, Bidania-Goiatzen
izango dira finalak,
10:00etatik aurrera q6

Abuztutik
aurrera ibartar
gazteez 
beteko dira
etxebizitzak   
Euskal Herria kaleko
gazteentzako etxebizitzen
zozketak eginda,etxeak
hornitzen ari dira q7

II. Ziklo Indoor
Topaketa egingo
dute Leitzan
sahararren alde
Saharar Herriarekiko Elkartasun Taldeak
antolatuta, etzi, 16:00etan izango da q3

Reala eta Toulouse,
nor baino nor,
Kilometroen alde  

Realeko jokalariek Tolosako Kilometroak jaiarekin bat egin dute. HITZA



LAN BILA

Etxeko lanak.Goizetan, etxeko
lanak egin edota haurrak zain-
tzeko, esperientziadun emaku-
me euskaldunak bere burua es-
kaintzen du. Kotxea dauka. 943
696882 / 606 521992
Hauxe Garbitasunak.Garbike-

ta orokorrak. Aurrekontua eska-
tzeko, deitu 681 15 24 94ra.

SALGAI

Zezena.Paperak egunean di-
tuen Limosin arrazako 7 urteko
zezena saltzen dut. Oso ona da
eta 600 kilo inguruko ditu kana-

lean.Interesatuek, deitu 656 41
02 80 telefono zenbakira.

GALDUTAKOAK

Katea.Uztailaren 15ean, urrez-
ko katea galdu genuen Alegian.
Zerbait dakienak, dei dezala
647 31 56 09ra. Saritua izango da.

G Iragarki laburrak

Tolosa › 
2  tolosaldeko eta leitzaldeko hitza 2013ko uztailaren 18a, osteguna

Itzea Urkizu

Bi hilabete pasatxo besterik ez
dira falta, 2013ko Kilometroak
jaia Tolosan ospatzeko, eta anto-
lakuntzan ari diren Laskorain
ikastolako kideak, azken presta-
kuntzetan dihardute. Horrela,
etzi kirolaren esparrura eraman-
go dute Ahora! leloa, eta Realaren
eta Toulouseren arteko futbol
partidaren bidez sustatuko dute
euskararen erabilera. 

Hilaren 20an, larunbatarekin,
19:00etan hasiko da norgehiago-
ka, eta Beasaingo Loinatz futbol
zelaian izango da partida. Aipa-
tzekoa da, larunbateko futbol par-
tidak Realaren aurredenboraldi-
ko lehen partida garrantzitsua
izango dela, izan ere, Frantziako
futbol ligako lehen mailan, talde
indartsuetako bat da Toulouse.

Realak urtero egiten dio kei-
nua Gipuzkoako ikastolen aldeko
jaiari, eta horrela, Real Sociedad
Fundazioak eta Ikastolen Elkar-

teak Kilometroen alde hitzarturi-
ko partida izaten da.

Aurten, Kilometroak jaia Tolo-
san izanik, futbol partida Berazu-
bi estadioan jokatzea izan da, ha-
sieratik, antolatzaileen helburua.
Tolosako futbol zelaian, ordea,
eraberritze lanetan ari dira azken
hilabeteotan, eta KMK 13ren an-
tolakuntza, Tolosako Udala eta
Tolosa CF partida Berazubin jo-
katu ahal izateko lanean aritu
dira: «Campezo eraikuntza en-
presak ere ahalegin handia egin
du obrak bukatzeko, eta lortu
dute amaitzea. Segurtasun neu-
rriak medio, ordea, ezin izango
da, oraindik, Berazubin partida-
rik jokatu», azaldu dute KMK
13ko antolatzaileek, guztiei egin-
dako lana eskertuz. 

Honenbestez, Beasaingo Loi-
natz futbol zelaira bideratu dute
euskara eta kirola uztartuko di-
tuen egitasmoa. 

Modu honetara, partidaz goza-
tu nahi duten tolosarrak nahiz
beste herrietakoak animatu nahi
dituzte arduradunek, Realaren
aurredenboraldiko norgehiago-
ka ikustera. 

Horretarako sarrerak eskura-
garri daude oraindik, eta hainbat
lekutan eros daitezke: Tolosan,
Ahora! dendan, nahiz 66 eta Ika-

tza tabernetan izango dira, eta Be-
asainen ere salgai daude, Tti-tta
tabernan. Honez gain, partidaren
egunean bertan ere eskuratu
ahal izango dira sarrerak, Loi-
natz futbol zelaiko leihatilan.

Prezioei dagokienez, partida
tribunatik ikusteko 15 euro or-
daindu beharko da, eta sarrera
orokorrak, berriz, 10 euroko sal-
neurria du. 8 urtez azpiko hau-
rrek, azkenik, 5 euro ordaindu be-
harko dute sarrera.

Euskara ahoratzeko laguntza
Urriaren 6an Tolosa zeharkatuko
du Kilometroak jaiko ibilbideak,
eta milaka lagun bertaratzea es-
pero dute antolatzaileek. Ahora!
lelopean KMK 13 eguna aurrei-
kuspenen arabera ospatzeko,
Laskorain ikastolak 2.000 lagun-
tzaile inguru beharko ditu hain-
bat batzordetan banatuta. 

Egitasmoan bere alea jarri nahi
duen edonork, beraz, izena ema-
teko aukera du oraindik ere,
www.kilometroak.net webgune-
an. 

Halaber, Kilometroak 13ren
ibilbideko metro batean klik egin,
eta norberak klikaturiko metro
horri babeslea ezarriko dion 
Klikmetroak egitasmoa ere au-
rrera doa, eta jada 1.195 metro in-
gurutan klik egin dute herrita-
rrek. 
1tolosa@hitza.info

Larunbateko futbol
partidan ere euskara ahora
eramango dute realzaleek
KMK 13ren alde, Reala
eta Toulouseren arteko
norgehiagoka izango da
Beasaingo Loinatz
futbol zelaian

Frantziako lehen mailako Toulouse taldearen aurka ariko da Reala, etzi, Beasainen. HITZA I. Urkizu

Danieuris eta Daniellis Moya Avi-
la ahizpek osatzen dute Las dos D
musika bikotea, eta beren ema-
naldiaz gozatzeko aukera izango
da, bihar, Tolosako Orbela taber-
nan, 23:00etatik aurrera. 

Ahotsaren armonian, konposa-
tzen nahiz pianoan hainbat urte-
tako formazio klasikoa jasotako-
ak dira La Habanako ahizpak, eta
irlan barrena abiarazi zuten be-
ren musikari ibilbidea. 

Horrela, Kubako tradiziozko
musika guztia bildu izan dute be-
ren errepertorioan, boleroen eta
Kubako Trova zahar eta berrien
doinuak bilduz; gainera, habane-
ra, danzona, cha-cha-cha, feelin-

ga, cancion generoa eta fusioa ere
beren lanerako tresna gisa erabil-
tzen dituzte Moya ahizpek. 

Halaber, azken urteotan, argi-
taratu gabeko sormen lanak ere
plazaratu izan dituzte, Kubako
poeten testuak oinarri hartuta;
besteak beste, Dulce Maria Loy-
naz, Fina Garcia Marruz, Roberto
Fernandez Retamar, Anton Arru-
fat, Miguel Barnet, Nancy More-
jon, Carilda Oliver Labra nahiz
Cintio Vitieren hitzak abesten di-
tuzte. 

Aipaturiko Kubako artista
hauekin elkarlanean aritzeaz
gain, ordea, euskal musikari eta
artistekin ere lan egin izan dute,
eta horren adibide dira, 2010. urte-
an Pirritx, Porrotx eta Marimoto-
tsen Ongi etorri Pupu eta Loredis-
koko bost abestitan izandako par-
te hartzea. Honekin batera, beren
errepertorioan Leire Bilbao, Jon
Gerediaga nahiz Edorta Jimene-
zen gisako euskal idazleen hitzak
erabili dituzte. 
1tolosa@hitza.info

Las dos D ahizpen
emanaldia izango
da, bihar, Orbelan
Kubatar hauen
errepertorio zabala
entzun ahal izango da,
bihar, 23:00etatik
aurrera Tolosan

I. Urkizu

Tolosa Kantariko kideek txangoa
antolatu dute, datorren irailera-
ko Zarautzera. Bertako kantu ji-
ran parte hartuko dute, egun
pasa osatuz, eta txartelak salgai
daude jada. 

Zarautzerako autobusa
09:00etan irtengo da Tolosako ze-
zen plazatik, eta Zarautzera iritsi
bezain pronto, 10:30ak aldera, go-
saria egingo dute. 

Eguerdian berriz, 12:00ak alde-
ra, kantu jirari ekingo diote za-
rauztarrekin batera, bertako alde
zaharrean barrena. 

Kantu jiran bi ordu inguruz ari-
tu eta gero, bazkari legea egingo
dute 14:30ean, Zarauzko elkarte
batean. Bazkaria, ordea, norbe-
rak etxetik eramandako jakiekin
egingo dute. 

Irteeran parte hartzeko txarte-
lak salgai daude jada, Tolosako
Errementari kaleko Xirimiri txo-
kolategian, eta 20 euroko prezio-
an salduko dituzte, autobuseko
lekuak bete arte. Tolosa Kantari-
ko arduradunek txartelak lehen-
bailehen erostea gomendatu nahi
izan diete, Zarautzera joan nahi
dutenei. 
1tolosa@hitza.info

Zarauzko kantu jirara
irteera, irailean
Egunpasarako txartelak
eskuragarri daude 
jada, Tolosako 
hainbat lekutan,
20 euroren truke



I. Garcia Landa Ibarra

2013-2014ko ikasturteari begira,
matrikulazio epea zabalik du
Alurr dantza taldeak, uztaila eta
iraila osoan zehar. Izena eman
nahi duten guztiek aurrematri-
kula egin behar dute, nahiz eta or-
dainketa bai uztailean bai iraile-
an egin ahalko den.

Aurreko urteetan osatutako
taldeak egun eta ordu berean ari-
ko dira, besterik jakinarazten ez
badiete. 2013-2014ko ikasturtean
emango dituzten eskolak eta or-
dutegiak uztailean ezagutaraziko
dituzte. Informazio gehiago nahi
izanez gero, 635 75 70 48 zenbakira
edo Ibarrako kultur etxeko 943 67
03 99 zenbakira deitu dezakete. 

Matrikulazio
epea zabalik du
Alurr dantza
taldeak  datorren
ikasturterako

Iñigo Terradillos Leitza

Elkartasuna eta kirola uztartuko
dituzte Leitzako plazan, etzi. Ba-
tetik, lagun talde bat bizikleta es-
tatikoen gainean ariko da pedalei
eraginez, eta bestetik, ekitaldian
jasotzen duten dirua saharar he-
rriari laguntzeko erabiliko dute.
Leitzako Saharar Herriarekiko
Elkartasun Taldeak, Leitzako eta
Villabonako kiroldegien eta Lei-
tzako Udalaren laguntzarekin,
antolaturiko ekimena da, eta he-
rritar orori dago irekia. 

Pasa den urteko «arrakasta»
ikusita egingo dute aurten ere,  II.
Ziklo Indoor Bizikleta Topaketa.
Izan ere, iazkoak 50 partaide ingu-
ru izan zituen antolatzaileen au-
rreikuspenak betez. Heleni Zaba-
leta Saharar Herriarekiko Elkar-

tasun Taldeko kideak azaldu due-
nez, larunbateko ekimena urtean
zehar saharar herriaren ingu-
ruan antolatzen dituzten ekital-
dien barruan sartzen da: «He-
rrian aisiarekin loturiko ekitaldi
bat antolatu nahi izan dugu, sa-
hararren presentzia zabalduz, eta
bide batez, dirua lortzeko sahara-
rrei laguntzeko».

16:00etan hasiko dira parte har-
tzaileak bizikleten gainean, Ru-
ben Caballero, Nerea Gartzia eta
Buxy Kortajarena begiraleen
aginduteera. 30 minutuko lau
saio egingo dituzte orotara, eta
parte hartzaileek aukeran izango
dute saio bakarrean aritu, bitan
hirutan edo lauretan. Ariketa
guztiak egin ostean, gainera, in-
darrak hartzeko aukera izango
da, mokadutxoa emango baitute
antolatzaileek saioaren bukae-
ran. Antolatzaileek herritar oro,
nahiz inguruko herrietakoak ani-
matu dituzte ekimenean parte
hartzera, eta pasa den urteko ha-
rrera izango duela uste dute. Jaki-
tun dira, dena den, Atekabeltz
gaztetxearen urteurrenarekin

bat egiten duela euren ekimenak,
eta batzuen zein besteen onerako
eragin handirik ez izatea espero
dute.

Ekitaldiak urte osoan
Ziklo Indoor Topaketa bigarren
urtez egingo dute, baina ez da Lei-
tzako Saharar Herriarekiko El-

kartasun Taldeak antolatzen
duen ekitaldi bakarra. Urtean ze-
har hainbat jarduera egin ohi di-
tuzte saharar herriaren egoera
leitzarreei gerturatzeko helbu-
ruz. Hala, Fronte Polisarioko or-
dezkari bat izan da aurten Lei-
tzan Mendebaldeko Saharaz min-
tzatzen, nafar batek sahararren
inguruan egin duen dokumenta-
la izan dute ikusgai eta argazki
erakusketa ere egin dute, besteak
beste.

Horrez gain, Leitzako taldeak
haur sahararrak udan familiek
etxeetan hartzeko Oporrak Bake-
an programarekin ere parte har-
tzen du. Aurten neska bat eta mu-
tiko bat etorri dira Leitzara uda
igarotzera. Horietako bat Heleni
Zabaletarekin dago, bere 13. urtea
delarik haur saharar bat hartzen
duena, eta bestea, Arantxa Olae-
txearen eta Jabier Barandiara-
nen etxean dago. Hauen kasuan,
azken 5 urteetan hartu dute saha-
rar haur bat eurekin uda igarotze-
ko. Esperintzia «oso baikorra»
dela azaldu dute bi familia har-
tzaileek.

Sahararren alde txirrindu gainean
Leitzako Saharar
Herriarekiko Elkartasun
Taldeak antolatuta,
II. Ziklo Indoor
Topaketa izango da etzi

Pasa den urteko Ziklo Indoor Topaketak 50 parte hartzaile izan zituen. HITZA

ZIKLO INDOOR TOPAKETA

pNoiz.Larunbata, hilak 20,
16:00etan hasita.
pNon.Leitzako plazan.
pZer.30 minutuko lau saio
izango dira. Parte hartzaileek
aukeratuko dute egingo duten
saioen kopurua.
pIzen ematea.649 552 368
(Jabier) telefono zenbakira dei-
tuta. Saio bat 10 euro, bi saio 12
euro, hiru saio 14 euro eta lau
saioak 16 euro.
pHelburua.Lortzen den dirua
saharar herriari laguntzeko era-
biliko dute.

GDatuak

I. Garcia Landa Leaburu-Txarama

Leaburu-Txaramako Udalak irte-
era antolatu du Larresorora dato-
rren iganderako, hilak 21, Harriz-
ko Zubiko festan parte hartu nahi
dutenentzako. Bazkaria, musika,
kantuak, bertsolariak, zozketa
eta taloak izango dira, besteak
beste. Udalak autobusa jarriko du
joan nahi duten herritarrentza-
ko. Izena emateko udal bulegoeta-
ra deitu behar da, 943 67 59 31 zen-
bakira. Horretarako azken eguna
bihar, ostirala, izango da.

Iragan apirilean izan ziren La-
rresoroko lagunak Leaburura bi-
sitan, eta orain leaburuarrak jo-
ango dira hara. 1996. urteko XIV
Orduko Ibilaldian ezagutu zuten
elkar leaburuarrek eta larresoro-
arrek.

Udalak autobusa
antolatu du
igandean
Larresorora
joateko



Mikel Iraola 

Tolosa, Ibarra eta Villabonako zaz-
pi gaztek osatzen dute Dolce Tan-
gana taldea. Duela sei urte hasi zi-
ren lehen entseguak egiten. Bi ur-
tez aritu ziren lan horretan lehen
kontzertua eman aurretik, baina
azken bi urtetan geldirik izan dira.
Bitarte horretan taldeak aldaketa
asko jasan ditu, eta doinu berriak
prestatzen aritu dira jo eta su. 

Aldaketa horiek gaur gauean
azaleratuko dituzte lehen aldiz
Otsabi elkartean, eta datorren as-
teazkenean Villabonan eskainiko
dute kontzertua. Julen Caminos,
Javi Rivero, Jon Altuna eta Antton
Telleria taldekideak, bigarren es-
treinaldi honen inguruan dituz-
ten sentsazioak azaldu dituzte. 
Gogoan al duzue zein izan zen eman
zenuten azkeneko kontzertua?
Julen Caminos: Duela gutxi horren
inguruan aritu gara hizketan, eta
horregatik erantzungo dizut, bes-
tela ez nintzen gogoratzen. Iba-
rran izan zen, duela ia bi urte.
Javi Rivero: Euskal Herria eguna
antolatu zuten Ibarran, Lizarra
eta Algortako herriekin batera,
eta gaztetxean eman genuen kon-
tzertua. Bete egin zen.  
Horren aurretik emandako kontzer-
tuetatik, zeintzuk azpimarratuko ze-
nituzkete?
J. R.: Ibarran emandakoaz gain,
Izaskun auzoko festetakoa izan
zen nire ustez hoberena.
J.C.: Txosnetan Glaukoma taldea-
rekin eman genuena ere oso ona
izan zen. Jendez gainezka zegoen. 

Antton Telleria: Eta estreinaldia
ere ondo egon zen...
J. C.: Niri ez zitzaidan gustatu, oso
nerbioso geunden. 
J. R.: Aukeraketa egin beharko ba-
genu uste dut, guk eta publikoak
gehien disfrutatu genuen kon-
tzertuak Ibarra eta Izaskungoak
izan zirela. Azken honetan, gaine-
ra, euria ari zuen eta jendearen
erantzuna ikaragarria izan zen.
Hasierako urte horiek nolakoak izan
ziren zuentzat?
A.T.: Nahiko azalekoak izan ziren.
Beharbada gauzak ez genituen
nahi bezala prestatu. Pasa izan zi-
tzaiguna gutariko asko beste tal-
de batzuetan ere aritzen garela

izan zen, eta ez genuela tarte han-
diegirik asko entseatzeko. Baina
orokorrean gustura aritu ginen. 
J. R.: Eszenatokiekin lehen hartu-
emana izan genuen, mundu ho-
nek nola funtzionatzen duen jaki-
teko balio izan zigun. 
A.T.: Bestalde, esan behar da lehen
kontzertua eman aurretik bi urtez
aritu ginela prestatzen. Nik DBH3,
DBH4 eta batxilergoko lehen mai-
la egin nituen entseatzen hasi gi-
nenetik, lehen kontzertura arte.
Talde honen ezaugarri nagusiene-
tako bat egonkortasun eza izan da. 
J. R.: Baina aldatu gara, eta orain
berriz ere indartsu gatoz. 
Zer egin duzue geldialdiak iraun di-
tuen ia bi urte hauetan?
J. C.: Entsegu asko egin ditugu,
izan ere, argi geneukan ez genuela
txapuza bat egin nahi, ez genuen
prezipitatu nahi. 
J. R.: Lehen Anttonek aipatu duen
moduan gauzak nahiko azalekoak
ziren lehen, eta orain ondo landu

ditugu. Analizatu dugu ea zer gus-
tatzen zitzaigun eta zer ez. Eta
gauza bera jendearekin. Gauzak
argi ikusi ditugun arte, denbora
asko aritu gara hizketan nahi ge-
nuen hori lortzeko. Baina berdin
zitzaigun denbora horretan galtze-
ak, ondoren zerbaitetarako balio
izan du. Behin nahi genuen hori
definituta, fintzen joan gara guz-
tia, eta orain lortu dugu gutariko
bakoitza benetan konbentzituta
egotea egingo dugunaz, gogoz ego-
tea. Gure buruarengan konfiantza
osoa daukagu, benetan gustatzen
zaigun zerbait egitera goazelako. 
A. T.: Ordu asko eman ditugu lane-
an, gogor. Akaso ez da nabaritu
oraindik presente geundela, baina
bai, entseatzen ari ginen. 
J. R.: Beste erronketako bat hori
izan da, jendeari erakustea bizirik
jarraitzen genuela eta musika egi-
ten jarraitzeko gogoz geundela. 
Zer aldatu duzue?
J.R.: Hasteko musikariak. Tronpe-

Dolce TanganaqMusika taldea

Bi urteko geldialdia egin eta gauza asko aldatu ostean, gaur gauean itzuliko da eszenatokietara
Dolce Tangana taldea, Tolosan. Taldekideetako batzuk aro berriaren inguruan mintzatu dira.

«Konfiantza daukagu gugan, gustatzen
zaigun zerbait egitera goazelako»

ta, tronboia eta saxofoiarekin hasi
ginen; tronpeta eta tronboiarekin
jarraitu genuen ondoren, eta orain
bi tronboiekin ekingo diogu. Ez da
ohikoa, baina horri zukua atera
nahi diogu. Kantaria ere berria da.
Baina aldaketa gehien estiloan
eman da. 
Jon Altuna: Kanta batzuk asko al-
datu ditugu; letrak ere bai, koroak
sartu ditugu, eta kantari berriak
bere estilo propioa eman dio. 
J. R.: Aldaketa horiek ondo ikuste-
ko hoberena gaur Otsabira azaldu
eta ikustea izango da. Baina oroko-
rrean, barrutik begiratuta, gau-
zak gehiago landuta daude, jada
ez dira azaleko kantuak. Presarik
gabe forma hartzen joan dira, eta
askoz ere landuagoak dira. 
Gaurko kontzertuari begira,zein sen-
tsazio dauzkazue?
J. C.: Gogoz gaude, denbora luzez
aritu baikara lanean, eta lan hori
erakusteko irrikan gaude.
A. T.: Ni urduri jartzen hasia naiz,
izan ere oporrak izan direla, eta gu-
tariko asko San Ferminetan izan
garelako, orain gainera etorri zai-
gu. Hala ere, horrek badu bere xar-
ma. Uste dut kuriositate hutsaga-
tik jendea gerturatuko dela. 
J. R.: Bigarren hartu-emana izan-
go da nik uste, baino honek ez du
hainbeste iraungo. 
J. A.: Nik kritikak entzuteko gogoa
daukat, eta horietatik habiatuta
hobetzeko aldaketak egin. 
Zein helbururekin ekingo diozue aro
berri honi?
J. R.: Lehenik eta behin disfruta-
tzea egiten dugun horrekin. Egin-
dako lan horrek fruituak ematen
dituenean gozatu egiten da, eta
hori oso garrantzitsua da. 
A. T.: Hori da. Azken finean, guri
musika gustatzen zaigu, eta naba-
ri da noiz disfrutatzen duzun. Kon-

tzertu batean nahiz eta ez hain
ondo jo eta zeure buruarekin hain
gustura ez gelditu, publikoarekin
une hori disfrutatzeko gai izaten
zara. Entseguetan, ordea, ez dago
publikorik, eta ez baduzu gustura
jotzen motibazioan nabaritu egi-
ten da. Orain, esan dezaket, lortu
dugula entseguetan ere disfruta-
tzea, eta beraz, motibatuta gaude. 
Eta beste bideren bat jorratzeko in-
tentzioren bat ba al duzue?
A. T.: Talde handia gara, eta denon
nahiak ez dira berak. Nik kontzer-
tu asko emateko gogoa daukat,
ikasten disfrutatzeko. 
J. R.: Kontzertuetan bakarrik pen-
tsatzen dugu. Gogoz gaude. Hortik
aurrera, denbora asko behar da,
eta ez daukagu presarik. Pixkana-
ka goaz, eta denborak esango du.

«Lehen kantuak oso
azalekoak ziren.
Orain, berriz, asko
landu ditugu»

«Lortu dugu gutariko
bakoitza egingo
dugunaz benetan
konbentzituta egotea»

Tolosaldea ›

Goian: Javi Rivero, Jon Altuna, Aitzol Moneo eta Julen Caminos. Behean: Mikel Zelaia, Jon Alonso eta Antton Telleria.



Z
eu ileapaindegiak ha-
mabi urte daramatza
Tolosaldeko herritarrei
zerbitzua eskaintzen.

Ohikoa da ilea moztea edota hain-
bat estilotako orrazkerak egitea,
baina norberaren edertasuna eta
izatasuna aurkitzen ahalegindu
da Ainhoa Zumeta urte guzti
hauetan, eta nola ez, horretan ja-
rraituko dute.   

Orain, ordea, ilea mozteaz gain,
gorputzeko azala zaintzeko trata-
menduak eskaintzen dituzte.
Martxoaz geroztik, tratamendu
hauek eskaintzeko gela egokitua
dute ileapaindegian bertan, eta
Marisa Herrero arduratzen da
zerbitzua aurrera eramateaz.
Uraren sekretuak (Secretos del
agua) produktuak erabiltzen di-
tuzte, bai ileapaindegian eta baita
gorputzeko ataletan ere. Buruko
larruazalaz gain, aurpegiko edota
gorputzeko azala tratatzen dute. 

Edertasun osasuntsuaren kul-
tura berri bat da. Erabiltzen diren
produktuak, naturalak direla ar-
gitu du Herrerok: «Tratatutako
ura da, baina ez dute substantzia
kimikorik. Guztiz naturalak
dira». Iturburuko ur biopalarra
da produktuen osagai nagusia.
«Ingurugiroa errespetatzeaz
gain, produktu hauek ez dute ani-
malia, petrolio edota silikona zan-
tzurik. Askotan, ez dakigu, baina
erabiltzen ditugun produktuak
ez ditugu ezagutzen. Ongi uzten
digute azala, baina, era berean,
kaltetzen ari gara edota ez dira
iristen arazoa dagoen lekura», ar-
gitu du Herrerok. 

Ileapaindegiko bezeroei buru-
ko larruazala zaintzen diete, ba-
koitzak duen arazoari irtebindea
bilatuz. Zerbitzu berriarekin, aur-
pegiko eta gorputzeko azalaren
arazoak zaintzeko gaitasuna
dute: «Uraren sekretuak produk-
tuek arazoa dagoen puntuan zu-
zenean eragiteko gaitasuna dute,
barrutik kanpora eraginez. Ara-
zoa duen zelulari zuzenean eragi-
ten dio, dermatitis kasuari esate-

rako». Benetako eragina dutela
dio, eta probatu dutenak gustura
daudela: «Daramun epe laburre-
an oso gustura gaude. Ileapainde-
giko bezeroekin ari gara gehien-
bat lanean. Eta probatzen baduzu
nabaritu egiten da aldea, eta ho-
rrek harrapatu egiten zaitu, eta
hori da guretzat garrantzitsue-
na» 

Bakoitzaren azalak jasaten
duen «estresa» erlaxatzen du,
edota adinean aurrera doazen
azalei freskotasuna eragiten die,
«nolabait zimurdurei betetasuna
eragiten die». 

Aurpegirako lau tratamendu
mota eskaintzen dituzte: azal sen-
tibera, adinaren aurkakoa, inoiz
ezer egin gabekoentzat edota aza-
lari argitasuna ematekoa. Kasu
hauek, azal mota guztietan apli-
kagarriak dira, hau da, sekoak,
grasadunak, mantxak dituzte-
nak,... Azaleko mantxen ingu-
ruan, arindu eta argitzeko aukera
ematen duela argitu du Herrerok,
eta kasu batzuetan baita desager-
tzekoa ere: «Beti ere, orbanaren
arabera. Denbora luzeko den,

rraikortasun  bat behar-beharrez-
koa izango du pazienteak emai-
tzak ikusi ahal izateko. Sei, zortzi
edo hamar saio egin beharko ditu,
beti pertsonaren egoera zein den
kontuan hartuta. Gorputz atala
zehaztu, eta kasu honetan ere, ze-
lulitisa dagoen gunean eragiten
du azala leunduz eta argalduz.
Eta etxean ere tratamenduarekin
jarraitzea gomendatzen dute.

Azala zaindu, edertu edota pro-
batu nahi duenak, eskuragarri
izango du Zeu ileapaindegia Tolo-
san. Buruko ileetatik hasi eta oi-
netaraino zaintzen dute bezeroa.
Asteartetik ostiralera, 10:00etatik
18:00etara egiten dute lan, eta la-
runbatetan, 09:00etatik 14:00eta-
ra izango ditu atea zabalik edono-
rentzat. 

Tolosako Zeu ileapaindegiak urteak daramatza eskualdeko herritarrei zerbitzua eskaintzen; martxoaz 
geroztik ile orrazkerez gain, gorputzeko azala zaintzeko tratamenduak eskaintzen dizkiete.

Azalaren edertasuna bilatuz

Substantzi kimikorik gabeko produktuak erabiltzen dituzte bai ileapaindegian, eta baita aurpegiko eta gorputzeko azalaren tratamenduetan ere. HITZA

@Santa Klara kaleko 
8. zenbakian aurkitzen

da Zeu ileapaindegia.
Harremanetarako: 943 67 14 27
telefono zenbakian edota
internet bidez 

www.zeupeluqueria.com

eguzkiak eragina,... ikusi egin be-
harko litzateke, baina emaitza
onak ematen ditu». Sendatzeko
tratamenduak lau edo sei sesio-
koak izan daitezke edota puntual-
ki ere hartu daitezke. «Argitasu-
na ematekoa esaterako, ezkontza
edota beste ospakizunen bat izan,
eta azal polita eduki nahi izanez
gero egokia da horretarako», gai-
neratu du. 

Arazoari zuzenean eraginez 
Gutxi gorabehera, ordubete ingu-
ruko saioak izaten dira. «Botani-
ka aktiboen portzentaia oso altua
duen tratamendua ematen dugu
aknea, bereziki azal zahartua edo
orbanak dituzten azaletan, eta
arazoa dagoen lekuan eragiten
du», dio. Behin tratamendua jaso-
ta, Uraren sekretuak produktue-
kin etxean zaintzen jarraitzeko
aukera ematen dute. Eta bai goi-
zean eta baita gauean ere, azala
garbitzea gomendatzen dute Zeu
ileapaindegiko arduradunek. Ja-
rraian, arazoari dagokion arabe-
rako krema eman beharko litzate-
ke eraginkorra izateko. 

Buruko larruazala eta aurpe-
giaz gain, gorputz osoa zaintzen
dute. Arrosa mosketaren zurtoi-
nekin eginiko produktua erabil-
tzen dute gorputzeko peelinga
egiteko. Hau azalean dauden hil-
dako zelulak deusestatzeko iza-
ten da, eta lehen prentsatuko
arrosaren olioa darama. Behin
poro guztiak agerian utzita, kre-
marekin hidratatzen dute gor-
putz guztia. Azala leuna eta gozoa
edukitzeko urte guztian egin dai-
teke, baina uda aurretik eta ondo-
ren egitea gomendatzen duten
zerbitzua da honako hau. 

Momentu jakinetarako trata-
menduak ere badituzte, bizkarre-
rako edo hanketarako: «Estresa-
tuta zaudenean, bizkarra karga-
tuta edo hankak nekatuta
dituzunerako egokia da. Musku-
luak erlaxatzen ditugu, inoiz ez
dugu arazoa tratatuko, baina
arindu eta goxatu egiten dugu».
Bestalde, hanketarako berezitua
den tratamendua ere badute.

Zelulitisaren aurkako trata-
mendua izango litzateke beste au-
keretako bat. Kasu honetan ja-

Asier Imaz 

2014ko Gipuzkoako Eskola Txi-
kien festa Bidania-Goiatzen ospa-
tuko da. Bidegoianek izen berri
hori izango du ordurako, eta esko-

la txikien jaia izen hori lau haize-
tara zabaltzeko probestuko dute.
HITZA Pilota Txapelketak ere
bat egingo du eskola txikien eki-
menarekin, eta X. edizio honeta-
ko finalak, Bidania-Goiatzen jo-

katuko dira hilaren 20an, larun-
batean. 10:00etan hasiko da pilota
jaialdia, eta bost mailatan ariko
dira lehian 18 pilotari. Kantxara
irteten lehenak benjaminak izan-
go dira, azkenak, kadeteak. Maila

honetan finala buruz-burukoa
izango da. Aipatu, azken partida
hauetan pilotariek ia eskualde
guztia ordezkatuko dutela, fina-
lak Tolosaldeko pilotaren isla
izango baitira.

X. HITZA finalak, eskola txikien eskutik
HITZA Pilota
txapelketaren finalak
larunbatean jokatuko
dira Bidania-Goiatzen,
10:00etatik aurrera

Belauntzaran eta Tello larrauldarrak. HITZA

Labaien eta Gartziarena berastegiarrak. HITZA

Altuna eta Lopetegi tolosarrak. HITZA

Zubeldia amezketarra eta Osa andoaindarra. HITZA

Tolosaldea › 

Aizpuru asteasuarra. HITZA

Arrillaga anaiak, lizartzarrak. HITZA

Ugartemendia alkizarra eta Muñoa adunarra. HITZA

Zubeldia eta Olano altzotarrak. HITZA

Oiarbide alegiarra eta Aizpitarte altzotarra. HITZA

Santxez ibartarra. HITZA

Laurek oso ondo jokatzen dute
pilotan, nahiz eta oraindik oso
gaztetxoak izan. Finala oso pa-
rekatua aurreikusten da. Orain
arte erakutsitakoaren arabera,
ligaxkan hain zuzen ere, Arrilla-
ga anaiak izan daitezke fabori-
toak, baina Belauntzaran-Te-
llok oso bikote polita osatzen
dute.

GBenjaminak B

Adin horretako haurrak pilotan
ikustea oso polita da, kantxan
erakusten duten jarreragatik.
Alai, urduri, barrez... denetik
dago. Berastegiarrak ligaxkan
emaitza oso onak lortu dituzte,
maila oneko pilotariak direla
erakutsiz. Ugartemendia-Mu-
ñoa ez dira atzera geratu, eta fi-
nal polita ikusiko da.

GBenjaminak A

Altunak eta Lopetegik diferen-
tziak markatu dituzte ligaxkan,
eta agian, bikote sendoena
hauek osatzen dute. Hala eta
guztiz ere, Zubeldia eta Olano
altzotarrak aurkari gogorrak
izango dira. Laurek ederki egiten
dute pilotan, eta final polit bat
aurreikustea espero da alebi-
nen mailan.

GAlebinak

Partida oso parekatua aurrei-
kusten da. Bi aurrelariek tantoa
oso ondo bukatzen dute, eta bi
atzelariek kolpea dute. Zaila da
pronostiko bat egitea. Marka-
gailuan gehien asmatzen due-
nak eta huts gutxien egiten
duenak aginduko du. Osagai
guztiak dituen partida da infan-
tiletakoa.

G Infantilak

Maila honetan buruz buru ariko
dira pilotariak, eta lau t’erdiaren
barruan. Aizpurua atzelaria da,
eta Santxez aurrelaria. Astea-
suarra burutsua da, eta agian
faboritoa bera izango da. Ibar-
tarrak, ordea, kolpe handiko pi-
lotaria dela erakutsi du ligax-
kan. Kadeteen finalean zer ger-
tatuko den, beraz, ez dago
batere argi.

GKadeteak



I. Terradillos Ibarra

Ibarrako Euskal Herria kaleko 18
zenbakiko etxebizitzak egun ba-
tzuen buruan pasako dira hutsak
egotetik, bizia hartzera. Izan ere,
egin berri du udalak zuzkidura
etxebizitzen zozketa, eta 32 etxe-
bizitzak bizilekutzat izango dituz-
ten ibartarren izenak zehaztu on-
doren, datorren abuztuaren 1etik
aurrera izango dute bertan bizi-
tzen jartzeko aukera.

53 ibartarren eskaera zegoen,
eta onartuen zerrenda 50ek osatu
zuten azkenean. Horiek izan zu-
ten etxebizitza horietako bat ego-
kitzeko aukera. Etxebizitzak, be-
rriz, hiru motatakoak ziren: bi
etxebizitza ezintasunen bat dute-
nentzat, beste bi  seme-alabak edo
adinekoak euren kargura dituzte-
nentzat, eta gainerako 28ak gela
bakarrekoak. Bada, ezinduentza-
ko eskaerarik egon ez denez, 28
horiekin batera zozketatu ziren
azkenean. Bi gelako etxebizitze-
tan, berriz, hiru hautagai izan zi-
ren. Zozketaren unean parte har-
tzen zutenen lagun eta familiako-
en artean, 80 lagun inguru bildu
ziren eraikinaren beheko solai-
ruan, eta poza eta tristura truka-
tu ziren, etxebizitza egokitu zaien
eta ez zaienen artean. Egokitu
zaienek bost urteko epean alokai-
ruan bizi ahalko dira etxebizitza
horietan.

Etxebizitzak hornitzen
18 urtetik 35 urte bitarteko ibarta-
rrek zuten zozketan parte hartze-
ko aukera. Hain zuzen ere, gazteei
zuzenduriko etxebizitzak izatea
izan da udalaren nahia, «estreina-
koz gurasoen etxetik ateratzera
doazenentzat». Etxebizitzak ego-
kitu zaizkien ibartarren batez

bestekoa begiratuta, 27 urtekoa
izan da.   

Horiek aurrekontratua sinatu
dute, eta abuztuaren 1etik aurre-
ra bertan bizitzen jarriko dira.
Aurreko egunak, etxebizitzak
hornitzeko baliatuko dituzte, da-
goeneko guztiek giltzak baitituz-
te. «Altzariak jartzeko neurriak
hartzeko aukera dute, esatera-
ko», azaldu dute udaletik. 

Bestalde, udaletik adierazi du-
tenez, «oso pozik» daude zozketa-
rekin, eta oro har etxebizitzen
prozesuarekin: «Udalarentzat az-
ken urteetan lehentasuneko
proiektua izan da, horregatik go-
gotsu ginen gazteez osaturiko
eraikina betetzen ikusteko». Uda-
lak, gainera, proiektu aitzindaria
dela nabarmendu du: «Lurralde-
an hiriburua kenduta, gisa horre-
tako lehen proiektua da Ibarra-
koa, beraz, garrantzitsua da».

Bost urte barru
Ibarrako bizilagun horiek bost ur-
teko gehienezko epean biziko dira
Euskal Herria kaleko 18ko eraiki-
nean. Bost urteak igarotzean bes-

te prozesu bat jarriko du martxan
udalak maizter berriak aukera-
tzeko. Bost urte horiek baino le-
henago etxeren bat hutsik gera-
tuz gero, itxaron zerrendara joko
luke udalak, eta bertan lehen pos-
tuan dagoenak izango luke etxe-
bizitza horretara bizitzera jotzeko

aukera. Hori bai, kontuan hartu
behar da itxaron zerrenda bi urte-
ko epean izango dela baliozkoa.
Beraz, egin berri den zozketan
etxebizitzarik egokitu ez zaionak
aukera izan lezake, bai epe motze-
an, bai eta bost urte barru ere.
1ibarraldea@hitza.info

Abuztuaren 1etik aurrera hasiko dira
gazteentzako etxebizitzak betetzen
Euskal Herria kaleko
18ko etxebizitzen
zozketa egin dute; 
egun hauetan etxeak
hornitzen ari dira

Egun hauek etxebizitzak hornitzeko ari dira baliatzen zozketaren esleipendunak. I.T.

80 lagun inguru izan ziren Euskal Herria kaleko 18an eginiko zozketan. HITZA

Auzolanean garbituko
dituzte bideak, etzi

LEABURU-TXARAMA ›Udalak
herriko bideak eta pistak garbi-
tuko ditu etzi, larunbatean. Hel-
buru horrekin Kartero eta Bara-
tzondon jarri dute hitzordua,
08:00etan, eta San Sebastian
ermitan, 08:30ean. Bada, herri-
tar oro animatu nahi dute auzo-
lanean garbiketa egitera. Uda-
lak hamaiketakoa eskainiko die
parte hartzaileei, eta etxeko
makinaria ekartzen dutenei,
udalak jarriko die gasolina.

Langostino elkartearen
irteera, hilaren 28an

IBARRA ›Langostino moto kul-
tur elkarteak irteera antolatu du
uztailaren 28rako. Ibarratik
irtengo dira, eta egunpasa egin-
go dute. Elkartetik jakinarazi
dute izen ematea (langostino-
motofesta@gmail.com) beha-
rrezkoa izango dela bazkarira-
ko. Bestalde, aurreko egunean,
uztailaren 27an festa egingo
dute Anoetako Cheyennen.

Belar bolen plastiko
bilketa egingo dute gaur

ELDUAIN ›Silo bolen plastiko
bilketa eguna izango da gaur
Elduainen. Bada, udalak adie-
razi duenez, ohiko moduan, utzi
behar dira ohiko lekuetan, bil-
tzaileak aurkitu ditzan.

Salontzotako afarirako
txartelak salgai daude

BERASTEGI ›San Lorentzo jaien
barruan herri afaria egingo dute
Berastegin, abuztuaren 8an.
Txekorra burduntzian prestatu-
ko dute, hain justu. Bada, dago-
eneko eskuragarri daude txar-
telak, 12 urtetik beherakoentzat
12 euroan, eta helduentzat 18
euroan. Urepele eta Basurde
elkarteetan, Zelai tabernan
edota udaletxean eskuratu
ahalko dira. Horiek erosteko
azken eguna uztailaren 31 izan-
go da

DLaburrak

2 Farmaziak

GAUR

pTolosa.Egunekoa: Olarreaga,
I. Korreo kalea, 2. Telefonoa:
943 67 01 28. Gauekoa: Etxe-
beste, J.M. Gernikako Arbola, 2.
Telefonoa: 943 65 10 40.
pLeitza.Campos, M. Z. Elba-
rren 52. Telefonoa: 112.

HITZAk ez du bere gain hartzen
egunkarian adierazitako esa-
nen eta iritzien erantzukizunik.

2 Agenda

GAUR

DEIALDIAK
pAmasa-Villabona.Jaien ba-
rruan, hilaren 24ean izango den
herri afarirako eta 30ean egingo
den Etxeondoko bazkariko izen
emateen berri eman dute. Herri
afarian izena hilaren 19tik 23ra
eman beharko da, 08:00etatik
11:00etara, kulturako bulegoan.
Aldiz, bazkarian apuntatzeko
aukera hilaren 22tik 24ra izango
da, ordu eta leku berean.
pAsteasu.10:30ean, Santa-
maña auzoko jaiei hasiera
emango zaie. 11:00etan meza
nagusia, eta 13:00etan herri ki-
rol saioa. Ondoren, Irazu eta Pe-
ñagarikano bertsolariak ariko
dira, eta Izer, Narbaiza eta Lu-
txurdio trikitilariak. 17:30ean,
kalejira eta gauean berriz ere tri-
kitilariak eta txokolate jatea.
pIkaztegieta.Herriko jaietako
bazkari eta afarietako txartelak
salgai jarrita daude Ostatu eta
Toki-Alai tabernetan. Azken
eguna, hilaren 29a izango da.
pTolosa.Tolosako Udalak an-
tolatuta, Euskara eta hizkera
sexista hitzaldia eskainiko du
Irene Arrarats Berria egunkariko
euskara arduradunak. Hitzaldia
19:00etan hasiko da kultur
etxean.

2 Agurrak

Eneritz Maiz 

Mugitu! Mugimenduak, Lurra-
ren alde, mugitu eta eragin! lelo-
pean, AHTaren aurkako bizikleta
martxa desobeditzailea antolatu
du hilaren 25etik abuztuaren
1era. Altsasun hasi eta Donostian
amaituko da, eta astebeteko itzu-
lian Tolosaldea ere zeharkatuko
du. Hilaren 28an, igandean, Ikaz-
tegietatik Adunarako bidea egin-
go dute, Anoetan geldialdia egi-
nez. 

Bizikleta martxaren helburua
«AHTa salatzea da, oraingoan be-
reziki lurraren alde mugituz»,
adierazi dute kideek. Era guztie-
tako ekimenak egingo dira: eki-
men desobeditzaileak, bizilagu-
nekin topaketak, batzarrak eta
eztabaidak, kale ikuskizunak…
Bidean, pedalei eraginez, lurra-
ren defentsan aritzen diren beste
hainbat talderekin elkartuko di-

rela argitu dute, eta AHTaz gain
beste «proiektu txikitzaileak» sa-
latuko dituzte: «Frackinga, auto-
pista elektrikoak, errauste plan-
tak, Gaintxurizketako platafor-
ma logistikoa eta Jaizkibelgo
Superportua... Izan ere, AHTa
zein beste hainbat azpiegitura lan
handiren eraginez, izugarrizko
triskantzak ari gara pairatzen.
Lurra babestu beharrean, deu-
sezten ari gara».

Hamaika arrazoi daudela AH-
Tari ezezkoa esateko esan dute.
«Krisi ekonomikoa dugu. Hego

Euskal Herrian, AHTaren obre-
tan 10.000 milioi xahutzea aurrei-
kusita dago: aurten EAEn 568 mi-
lioi bideratu dira eta Nafarroako
aurrekontuetan 130 milioi gorde
dira bere hastapenetan dagoen
lan honetarako. Zifra hauek uler-
tezinak dira, jende ugari kale go-
rrian dagoela ikusita». Eta «az-
ken aldian egitasmoaren zentzu-
gabekeria ageri-agerian gelditzen
ari da», gehitu dute. 

Mugitu! Mugimendutik, «mar-
txan ikusi nahi zaituztegu peda-
lei eraginez. Mugitu beharra
dago. Lurraren alde, mugitu eta
eragin!», aldarrikatu dute.

Furgoneten laguntza
Tolosaldeko zatiaz gain, beste eta-
petan parte hartu nahi izanez
gero, maletak eramateko furgo-
neta bat izango dela adierazi dute
antolatzaileek. Jan-edanerako
txartelak ere atera dituzte, eta bi-
zikletan joateko kaskoa derrigo-
rrezkoa dela nabarmendu dute.
Matxura kasuetarako ere erabil-
garri izango da autoa. 

Informazio gehiago http://mu-
gitu.blogspot.com helbidean esku-
ratu daiteke, edota
mugituaht@gmail.com helbide

AHTaren aurka, bizikleta martxa
Tolosaldea hilaren 28an
zeharkatuko du martxak;
12:30ean Ikaztegietatik
Anoetarako bidea 
egingo dute 

p12:30.Legorretako Berostegi-
tik Ikaztegietara sartuko dira.
p12:45.Alegia.
p13:15.Tolosa.
p13:45.Anoeta. Ongi etorria
egingo da herriko plazan.
p14:00.Bazkaria Anoetako
gaztetxean.
p19:00.Andoain. Hitzaldia,
afaria eta kontzertua.

GBizikleta Martxa


